
				এই পাতাটির মুদ্রণ সংশোধন করা প্রয়োজন। 
৩৩৬
চয়নিকা




আজি তাই

শ্যামলে শ্যামল তুমি, নীলিমায় নীল।

আমার নিখিল

তােমাতে পেয়েছে তার অন্তরের মিল।

নাহি জানি, কেহ নাহি জানে

তব সুর বাজে মাের গানে,

কবির অন্তরে তুমি কবি,

নও ছবি, নও ছবি, নও শুধু ছবি।

তােমারে পেয়েছি কোন্ প্রাতে,

তার পরে হারায়েছি রাতে।

তার পরে অন্ধকারে অগোচরে তােমারেই লভি।

নও ছবি, তুমি নও ছবি।






৩ কার্তিক, ১৩২১

―বলাকা


এলাহাবাদ






শা-জাহান


এ-কথা জানিতে তুমি, ভারত-ঈশ্বর শা-জাহান,

কালস্রোতে ভেসে যায় জীবন যৌবন ধন মান।

শুধু তব অন্তর-বেদনা

চিরন্তন হয়ে থাক্, সম্রাটের ছিল এ সাধনা।

রাজ-শক্তি বর্জ-সুকঠিন

সন্ধ্যারক্তরাগসম তন্দ্রাতলে হয় হােক লীন;

কেবল একটি দীর্ঘশ্বাস

নিত্য-উচ্ছ্বসিত হয়ে সকরুণ করুক আকাশ-

এই তব মনে ছিল আশ।

